
Borgarráð 

Minnismerki um sr. Friðrik Friðriksson á horni Lækjargötu og Amtmannsstígs 

Töluverð umræða hefur skapast um styttuna Séra Friðrik og drengurinn í kjölfar útkomu 
bókarinnar Séra Friðrik og drengirnir hans og tengdrar fjölmiðlaumræðu. Fyrir borgarráði liggur 
einnig tillaga Kolbrúnar Baldursdóttur borgarfulltrúa um að fjarlægja beri styttuna. 

Lagt er til að borgarráð samþykki að leita umsagnar KFUM og KFUK og Listasafns Reykjavíkur 
um hvort taka eigi minnismerki um sr. Friðrik Friðriksson, sem er á horni Amtmannsstígs og 
Lækjargötu, af stalli í ljósi ásakana sem fram hafa komið um að sr. Friðrik hafi beitt drengi 
kynferðislegu áreiti eða ofbeldi. 

Greinargerð: 
Í nýútkominni bók Guðmundar Magnússonar sagnfræðings um sr. Friðrik Friðriksson 
stofnanda KFUM og KFUK, sem ber yfirskriftina Séra Friðrik og drengirnir hans, kemur fram 
vitnisburður manns um að séra Friðrik hafi leitað á hann. Þá hafa fjölmiðlar greint frá fleiri 
frásögnum af sambærilegum toga. Á sínum tíma safnaði KFUM og KFUK fyrir styttunni og gaf 
Reykjavíkurborg hana. Félagið hefur þegar brugðist við með yfirlýsingu þar sem segir m.a. að 
félagið vilji hvorki breiða yfir sannleikann né söguna. Ef hægt er að leiða í ljós að stofnandi 
samtakanna hafi gerst sekur um brot gagnvart börnum, telur KFUM og KFUK við slíkt uppgjör 
nauðsynlegt.  
Samkvæmt samþykktum um Listasafn Reykjavíkur frá 2013 þá hefur Listasafn Reykjavíkur 
umsjón með listaverkaeign Reykjavíkurborgar þar með talið myndverkum á almannafæri. 
Safnið sinnir viðhaldi listaverka í borgarlandinu í samræmi við fjárheimildir og eftir 
forgangsröðun sem byggð er á árlegu ástandsmati og yfirgripsmikilli ástandsskýrslu sem unnin 
var árið 2013. Komi til þess að verkið verði tekið niður þarf að finna því stað í 
listaverkageymslum Listasafns Reykjavíkur. 
Á horni Amtmannsstígs og Lækjargötu var reist minnismerki um sr. Friðrik Friðriksson en það 
var afhjúpað 1955 en styttuna gerði Sigurjón Ólafsson myndhöggvari. Í ljósi þeirra ásakana 
sem nú hafa komið upp á yfirborðið í garð sr. Friðriks um að leita á unga drengi hefur 
skapast umræða um að taka minnismerkið af stalli. Í ljósi þessa er lagt til að leitað verði 
umsagna um málið til KFUM og KFUK og Listasafns Reykjavíkur. 

Dagur B. Eggertsson 
borgarstjóri 

Hjálagt: 
Gögn úr Borgarskjalasafni um minnismerki um Sr. Friðriks Friðrikssonar. 

